
Sujet:

Dr Zolli gnaagt
     am Hungerduech

Miir Nasherner gheere syt Eewigkaite
ze de wältwyt bedroote Minderhaite
und au z Basel im Zolli sin mir numme
allewyl nur die Bleeden und Dumme,
wo us eme Graben und hinter ere Muure
uuf d Zollibsuecher mien fiireluure!
Doch jetz längts! Mir wänn vo de Zoologe
au ändlig sonen Etoscha Looge! 

He joo, wel unsere Nashorn-Bulle
gnueg het vo syner Nashorn-Schrulle,
wel alli immer luegen und gnaisse,
wenn äär sy Hornfrau will go staisse.
S git au kai Uuslauf und kai Schuppe,
won äär sy Nashorn-Wyyb ka poppe!
Jetz hänggt er naimen im Uusland umme
mit Nashorn-Tyneli – und mir sin die Dumme! 

Derby hätts fir alli gnueg Stitz im Zolli.
Ämmel fir Krokodil, Laien und Girafferolli.
D Elifante derfen au frey ummehumple
und d Wulle- mit de Dootekopfäffli go tschumple,
au de Termite het men e Hochhuus baut,
nur uns Nasherner het me d Zuekunft versaut,
fir uns hets nimm glängt, s isch wien e Fluech,
bi uns gnagt dr Zolli am Hungerduech! 

Au d Regierig im Roothuus het is lo hängge,
si wänn em Zolli kai Nashorn-Gheeg schängge,
denn im Groosroot laufe schynts Hand in Hand
scho gnueg so Hornviicher ummenand,
wo none diggeri Huut als mir Rhinos hän
und wäge däm nie wisse, was si wän,
usser – es bhauptet ain bsoffen im Zorn –
e Nashorn syg kai Nashorn ooni Horn!

Me maint zwoor die Nashornherner-Gschicht –
mit em Rüedi – syg vom Disch, luut Zolli-Bricht.
doch au wenn s em Zolli vyyl besser wurd laufe,
darf er kai Nashorn-Horn ooni Nashorn verkaufe!
Es sin maischtens no Politiker – so uralti Hase –
wo brofitiere bim Verkauf vo Herner und Nase!
s bescht Byspiil vo semene Nashornzingge
duet z vorderscht vo dr Bundesrootsfoti wingge! 

Drum grinde mir Nasheerner – mir sin so frey –
die allererscht Schwyzer Nashornpartey!
Ass mir kenne mit em Volggsmeer bestimme,
und e Gheeg bikemme – mit Bassin zem Schwimme!
Miir wänn mee Rächt, mee Loon und wenn s goot,
sälbverständlig e Sitz im Regierigsroot,
au wenn me, gwichtsbedingt, was niemer soll mergge,
e Regierigsroots-Sässel miessti verstergge! 

Denn gämmer bikannt, mir wurde brobiere
d Breit- mit de Spitzmuul-Heerner z fusioniere.
Isch das glunge, leen mir uns ooni z schoone,
mit de Nilpfärd, Zebra und Gyraffe verkloone.
Das git denn e Nil-Horn im Pijama mit Wändehals
vo zirka zwai Tonne Gwicht mit Flägge – und falls
es no schwätzt wie dr Blocher, iir wärdets gsee,
wird s dr ney Obmaa im Fasnachts-Comité. 

Am Fasnachtszyschtig und -Mittwuchmorge isch jetz ney
d Waage- und Reggwisyte-Usstellig bi dr Kasärne und
wie allewyl uff em Minschterplatz d Ladärne-Usstellig

